
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

পুনশ্চ
৬৬৩




দাঁড়কাক বসেছে বৈঁচিগাছের ডালে,

আকাশে উড়ে বেড়ায় শঙ্খচিল—

বড়ো বড়ো বাঁশ পুঁতে জাল পেতেছে জেলে,

বাঁশের ডগায় বসে আছে মাছরাঙা,

পাতিহাঁস ডুবে ডুবে গুগলি তোলে।

বেলা দুপুর।

লোভ হয় জলের ঝিলিমিলি দেখে,

তলায় পাতা ছড়িয়ে শ্যাওলাগুলো দুলতে থাকে,

মাছগুলো খেলা করে।

আরো তলায় আছে নাকি নাগকন্যা?

সোনার কাঁকই দিয়ে আঁচড়ায় লম্বা চুল,

আঁকাবাঁকা ছায়া তার জলের ঢেউয়ে।



ছেলেটার খেয়াল গেল ওইখানে ডুব দিতে—

ওই সবুজ স্বচ্ছ জল,

সাপের চিকন দেহের মতো।

কী আছে দেখিই-না, সব-তাতে এই তার লোভ।

দিল ডুব, দামে গেল জড়িয়ে—

চেঁচিয়ে উঠে খাবি খেয়ে তলিয়ে গেল কোথায়!

ডাঙায় রাখাল চরাচ্ছিল গোরু,

জেলেদের ডিঙি নিয়ে টানাটানি করে তুললে তাকে,

তখন সে নিঃসাড়।

তার পরে অনেক দিন ধরে মনে পড়েছে

চোখে কী করে শর্ষেফুল দেখে,

আঁধার হয়ে আসে,

যে মাকে কচিবেলায় হারিয়েছে

তার ছবি জাগে মনে,

জ্ঞান যায় মিলিয়ে।

